
La to vus 

 

Quand at ma ciamäv 

l’era una vus ad mill ann indré 

Me da luntan la sintiva: 

dal Düré, da l’ort ’d Malciod, 

dal canton 'd la Madalena: 

Ricuuuu...! 

E sübit 

piantàva le'l me zög 

Ma po 

at lassàva ciamä ancura: 

Ricuuuu...! 

E alura 'd cursa 

travarsàva ’1 canàl 

e po la strä 

e po la piassétta 

e man man 

la to vus 

l'arn gniva incontra 

fëin ch’infiläva la scalétta. 

La to vus 

l’era diversa 

da tütt il vus dal mond 

e s’ag fiss astä 

cëint mamm ca ciamàva 

la tua l'avriss màj sbaglià! 

In dal silëinzi 

dal dop mezdé d’està 

lè l’am rivàva 



pö da luntan c’as pöl 

sfiurand i canäj 

passand in mèza ill piant 

scavalcand i cancéi 

infilandas sutt i purton.. 

Po, quand sum stä 

luntan da cà, 

pr’ann e ann la to vus 

l'ha seguitä a ciamä! 

 


